10. Paauglīstė

Mergātės ne vėn dėrba ė muokies. Tonkē vėn liuob anuos išētė ė pasėvākštiuotė miesta gatviems ė i netuolėj bovusi miesta parka. Dolskienė liuob pasakītė, kamė gal vākštiuotė, so kou rēk mandagē pasėrokoutė ė kumet vėsas trīs tor parētė nomėi. Daugiausē liuob išētė jau unt vakara, ka anuos būs ėšmuokosės pamuokas, vo Magdelė apsėdėrbusi dėinuos darbus. Išētunt jau apsėvėlks geresnēs drabužēs, jau pasėpouš. Išleisdama šeimininkė vėsuoms trims dā pasakīs:


– Mergātės, ka neužsėvestomėt so gatvės ė kėima palkūzas. Žėnuokities, kas esat ė so kou galėt, vo so kou neturėt draugautė. Nemažas besat ė tvarkīkities tēp, ka mūsa nomams nebūtom giedas...


Vākštiuojė anuos sava būrelie, nikumet neskīries. Ēdamas pajoukous, pasėveizies i kėtus, vo je sotėks sau līgius, ta ė ruoda pabrauks. Kartās ė kuoks gimnazists a kelė liuob prisėstatīs ė, kap mėita prarėjė, ēs iš paskuos, kažėn dielkuo bijuodamė ė prisėliestė. Kap če līsi, jug ēt ne kuokės lopatės mergas, vo miesta nuovadas vėršininka vākā, ė joukā, brač, so tuokiuoms tier mažė. Bet vės tėik, ka ė iš tuoliau, anėi beidamė liuob pabrauks so mergātiems ruoda. Daugiausē, žėnuomās, so tou vīresnõjė gimnazistė – Jenė. Ka tievā negėrd, ana, pasėruoda, tor lonksti ė ašri lėižuvi, kert, kāp atruoda Magdelē, nieka neprastiau, liguo būtom sens mėška kirties. Užsėmuo kap so gelžėnio kėrvio, ni vėinam neleid vediuotė savės už nuosė. Žėnuomās, tas kėrtėms jau nier lig kaula a lig kraujė, bet tuoks, kap nedėdėlė koisė dūris, tik pavėršiou, tik skūrā sojaudintė ė ka dā daugiau pradietom nėižietė... Bet mergātės vėsa laika atsėmėn ė muotinas prisakīmus, tad i dėdlės ruodas ni so vėino neit. Ka ė kėik ta dėdliuojė žaibou sava joudžaliems ė gražiuoms akims, vėliuo šėlto balselio tus kavalierātius, bet kol mergātės parēt lig kėima vartieliu, anėi vėsė kažkor prapol, išsėlaksta – vėsėms kažkāp atsėrond skubiū ė svarbiū rēkalū...

